
Onse Vader preek 7: Laat kom ons nie in die versoeking nie, maar verlos ons van die bose.
Liturgie

Votum en Groetseën

Ps  100:1,2,3,4
Geloofsbelydenis

Wet

Ps 86:1,2
Gebed

Sb 10-1:4 

Skriflesing en prediking

Gebed

Liefdegawe

Sb. 10-2 

Seëngroet

Skets

Teks: Matteus 6:13; Heidelbergse Kategismus Sondag 52
Teks: Matteus 6:13 en HK Sondag 52
Ons het nou al by verskeie geleenthede gehoor dat Jesus ons leer om die Onse Vader te bid, nie met die doel dat ons vir die Vader voorskryf wat om te doen nie.  Die Vader weet immers wat ons nodig het en gee ons wat ons nodig het nog voor ons vra. Die doel van gebed is dat die Vader ons opregte gebed gebruik om dinge binne onsself te laat gebeur.  Daarom dat die sesde bede ook dinge in ons wil laat gebeur.  Wat dit in ons wil laat gebeur is om ons te laat volhard in ons geloof.  Volharding in geloof kom, wanneer ons besef daar is

Gevare van “onder” ons

Gevare van “onder” was Martin Luther se verwysing na die Satan wat gereed staan om ons tot opstand teen God te verlei. Die Satan werk meestal skelm.  Hy oortuig ons dat daar ander dinge is wat belangriker is as God en waarop ons eerder moet vertrou.

Gevare van “buite” ons

Gevare van “buite” was Martin Luther se verwysing na die wêreld wat niks van God wil weet nie.  Die wêreld verlei ons óf deur voorspoed – dan vergeet ons ons afhanklikheid van God, óf deur teëspoed – dan raak ons so verstrik in ons probleme dat ons of van God vergeet of kwaad raak vir die Here.

Gevare van “binne” ons

Gevare van “binne” was Martin Luther se verwysing na ons sondige natuur wat outomaties in opstand teen God is.  Ons wil eerder doen wat ons wil, as ons te doen wat God wil.

Wanneer ons bid “Lei ons nie in versoeking nie” vra ons die Here om ons teen hierdie drie gevare te beskerm, sodat ons kan volhard in ons geloof en elke dag nader en nader aan ons hemelse Vader kan groei.
Preek
Geliefdes in ons Here Jesus Christus

Oor drie dae is dit 31 Oktober.  Jaarliks herdenk Protestantse kerke op die Sondag die naaste aan 31 Oktober die Reformasie van die 16de eeu.  Die rede vir hierdie besondere datum (31 Oktober) is omdat algemeen aanvaar word dat die groot Reformasie of Kerkhervorming amptelik op 31 Oktober 1517 (met ander woorde, Woensdag presies 490 jaar lede) begin het.  

Op daardie dag het ŉ man met die naam Martin Luther ŉ dokument met 95 stellings teen die kerkdeur van die dorp Wittenberg vasgespyker.  Hierdie 95 stellings was 95 standpunte wat hy ingeneem het teen dwalings wat in die kerk van daardie tyd bestaan het.
Die reaksie op hierdie 95 stellings was oorweldigend.  Binne weke het die inhoud daarvan oor die hele Europa versprei.  Openlik het gelowiges in opstand gekom teen die dwalinge in die kerk.  Daar is geprotesteer teen die dwalinge in die kerk – dit is waar die naam Protestante vandaan kom.  Toe die Roomse kerk nie aandag aan hierdie dwalinge wou gee nie (en boonop die Protestante begin vervolg het) het gereformeerde kerke ontstaan.  Dit is kerke wat gereformeer het (weg van die dwalings af), terug na die waarhede van die Bybel.  

· Ons kerk se naam is die Gereformeerde Kerk Germiston.  

· Ons kerkverband is die Gereformeerde Kerke in Suid-Afrika.  

· Ons naam sê dat ons kinders van die reformasie is.  
Ook ons vier ons dus vandag Hervormingsondag.  Ons dink terug aan die Reformasie, en aan hulle wat vir ons die weg oopgemaak het om God te aanbid, 
· soos Hy Hom in sy Woord openbaar, 
· en nie belas met allerlei menslike uitdinksels en dwalings nie.

Gemeente, Martin Luther se 95 stellings het die reformasie geïnisieer.  Luther was ŉ baie besondere man.  Om 

· deur selfstandige studie tot die oortuiging te kom dat die kerk op so baie punte dwaal, 

· om die moed te hê om hierdie oortuigings in die openbaar te stel, 

· om weerstand van die kerk te weerstaan, 

· en baie ander mense van hierdie dwalings te oortuig, 

dit getuig van ŉ uitsonderlike mens... ...
Ons is besig met ŉ reeks preke oor die Onse Vader gebed.  Vandag is die laaste preek oor die bedes van die Onse Vader.  Ons gaan hoor wat dit beteken as ons bid: “En lei ons nie in versoeking nie, maar verlos ons van die bose.”
Oor hierdie bede het Martin Luther ŉ paar interessante opmerkings gemaak.  Op hierdie Hervormingsondag gaan ons in ons verklaring van die sesde bede onder andere kyk na die opmerkings wat Luther oor hierdie bede gemaak het....

Geliefdes, die sesde bede

is die laaste van die kleiner gebede wat ons binne die Onse Vader bid.  Ons het reeds verskeie kere gehoor dat die Onse Vader eintlik uit twee groepe van drie kleiner gebede elk, bestaan.  
· In die eerste drie bedes is die fokus op God en sy werke.  Ons kan dit ook die “U-bedes” noem – laat U Naam geheilig word, laat U koninkryk kom, laat U wil geskied.  In hierdie bedes is ons uit en uit op die Here gerig.  

· Die tweede drie bedes handel oor onsself.  Hier bid ons vir dinge wat ons vir ons lewens nodig het.  

· Eers het ons gehoor dat God ons leer om vir ons daaglikse brood te bid.  Ons daaglikse brood verwys na alle fisiese dinge wat ons nodig het om van dag tot dag te kan lewe.  Dit kan verwys na regte brood, maar ook groente.  Dit verwys na ons werk en manier waarop ons inkomste verkry.  Dit verwys na vrede en kalmte, sodat ons in rustigheid as kinders van die Here mag lewe.

· Verlede week het ons gehoor dat God ons leer om te bid dat Hy ons skulde sal vergewe.  Dit beteken dat God alles sal wegneem wat skeiding maak tussen ons en Hom.  Dit verwys na God wat ons weer in ŉ nuwe verhouding met Hom stel.

· Vandag kyk ons nou na die derde bede wat op onsself gerig is.  Dit is die bede dat God ons nie in die versoeking sal lei nie... ...
Broers en Susters, ons het hierdie reeks preke oor die Onse Vader gebed, op ŉ spesifieke manier aangepak.  In Matteus 6:8, direk voordat Jesus die Onse Vader aan sy dissipels leer, maak Hy die volgende opmerking: “... julle Vader weet wat julle nodig het, nog voordat julle dit van Hom vra.”
Die wyse waarop ons hierdie reeks preke aangepak het, was om hierdie woorde van Jesus te neem, en soos ŉ bril bo-oor die Onse Vader te plaas.  Met ander woorde.  As ons bid: “Lei ons nie in versoeking nie”, dan sê Jesus dat God reeds weet dat en wat ons nodig het om versoekings te weerstaan.  Daarby weet God dit nie net nie.  Hy voorsien daarin (Hy gee dit vir ons) nog voordat ons vra.
Nou kan daar verskeie vrae by ons ontstaan:
· Die eerste vraag wat by ons kan ontstaan, is: “Maar lei God ons dan in die versoeking?  Kan die Here ons versoek?”
· Die tweede vraag wat by ons kan ontstaan, is: “Maar as God dan vooraf weet waar en hoe ons in versoeking kan kom, en Hy vir ons gee wat ons nodig het, hoekom moet ons dan nog bid dat Hy ons bewaar sodat ons nie in versoeking kom nie?  Bewaar Hy ons nie in elk geval nie” 
Kom ons probeer hierdie twee vrae beantwoord.
Vraag 1: Lei God ons dan in versoeking?  Kan die Here ons versoek? 

Hierdie vraag word nog moeiliker as ons dink aan wat in Jakobus 1:13 staan.  Daar sê Jakobus reguit “Iemand wat in versoeking kom, moet nooit sê: ‘Ek word deur God versoek’ nie; want God kan nie verlei word nie, en self verlei Hy niemand nie”

Hoekom bid ons dan dat die Here ons nie in versoeking moet lei nie as Hy ons nie in versoeking kán lei nie?
Die antwoord lê opgesluit in die woordjie wat in Matteus 6:13 uit die oorspronklike taal met ‘versoeking’ vertaal is.  Hierdie woordjie het in die oorspronklike taal meer as een betekenis.  Ons kan hierdie woordjie vertaal (soos die 1953-Vertaling en 1983-Vertaling) in Matteus 6:13 gedoen het met ‘versoeking’, of dit kan vertaal word met ‘beproewing’. 
Wat is die verskil tussen ŉ beproewing en ŉ versoeking?

Daar is ŉ groot verskil!  ŉ Beproewing is swaarkry wat oor jou pad kom om jou te toets. ŉ Versoeking is iets wat oor jou pad kom en jou verlei.

· Nou, die Here kan ons beproef.  Die doel van ŉ beproewing is altyd om ons nader aan die Here te trek.  As die Here ŉ beproewing oor ons pad bring, dan wil Hy ons daarmee in ons geloof laat groei. 
· Maar, die Here sal ons nooit versoek nie.  Onthou ŉ versoeking is iets wat ons verlei.  Die Here sal ons nooit verlei om aan Hom ontrou te raak nie.  Die Satan kan ons wel verlei.  Hy probeer ons ook elke dag verlei om ongehoorsaam aan die Here te wees.

Let egter op!  ŉ Beproewing kan soms terselfdertyd ook ŉ versoeking wees.  
Die Here kan jou byvoorbeeld beproef met teenspoed om jou meer bewus van jou afhanklikheid van Hom te maak. 
Jy kan bv. so siek word dat jy niks self kan doen nie. Dan moet jy op God vertrou vir uitkom.  Deur op God te vertrou en te sien hoe Hy sorg, kan jy in jou geloof groei.

Máár, die Satan kan egter daardie selfde teenspoed as versoeking gebruik om jou kwaad van die Here te maak sodat jy niks van God wil weet nie. 

Dan is jou siekte iets wat Satan gebruik om jou weg van die Here te dryf.

Geliefde, sien jy dus waarvoor jy bid as jy bid dat die Here ons nie in versoeking moet lei nie?

Ons bid dat God ons 
· nie so sal beproef dat ons moedeloos word nie, maar dat ons elke dag net nader en nader aan Hom sal groei,

· en ons bid dat God ons daarvan sal bewaar dat ons aan die verleidings van die Satan sal toegee.  So het die Nuwe Lewende Vertaling dan ook hierdie bede vertaal: “Bewaar ons sodat ons nie aan verleiding sal toegee nie en bevry ons van die greep van die Bose...”
Nou vir die tweede vraag:  As God vooraf weet watter beproewings Hy oor ons pad bring, en watter versoekings die Satan gaan gebruik om ons van Hom te vervreem; as God dit weet en voorsien in wat ons nodig het, 

(Vraag 2), waarom moet ons nog enigsins bid vir sy bewaring?
Onthou julle wat ons ook nou al telkemale in hierdie preekreeks gehoor het?  Hoekom moet ons bid?
Ons bid nie sodat God dinge in die hemel vir ons sal doen nie.  Onthou Matteus 6:8 – God doen vir ons wat ons nodig het nog voordat ons vra.  
Nee, ons bid, sodat ons Vader deur die gebed binne ons kan werk, en Hy ons bewus kan maak van ons verantwoordelikheid, want al het die Here ons ook verlos, het elkeen van ons ŉ verantwoordelikheid.  
Ons verantwoordelikheid is dat ons moet reageer op die genade en verlossing wat die Here vir ons bewerk het.  Ons moet bruikbaar word vir God.  Soos ons in die eerste drie bedes van die Onse Vader geleer bid het:  

· Ons moet God heilig. Ons moet ons hemelse Vader nou eer en verheerlik as die enigste Here. 

· Ons moet ons Vader se koninkryk bevorder deur die rebellie van Satan teen te staan en nie verder in die rebellie deel te neem nie.  
· Ons moet ons Vader se wil laat geskied en ons eie wil agterlaat.
Broer en Suster, ek en jy het nou hierdie verantwoordelikheid.  Maar om hierdie verantwoordelikheid uit te voer is nie so maklik nie.  Daar is vyande van God wat ons probeer keer om dit te doen.  Die Heidelbergse Kategismus noem hierdie drie vyande ons doodsvyande. Hulle is doodsvyande, want as hulle slaag om ons weg van die Here te verlei, dan sterf ons die ewige dood.
Martin Luther
 het amper 500 jaar gelde hierdie drie vyande soos volg getipeer.  Hy het hierdie vyande ‘gevare’ genoem.  

Eers het hy gesê dat daar gevare “onder” ons is.

Ons kan hierdie gevare “onder” ons verstaan as ons in gedagte hou dat daar tradisioneel geglo is dat die hel onder die aarde is.  Die gevare onder ons verwys dus na die duiwel wat tradisioneel in die hel sou woon.  (Ons weet natuurlik dat dit onwaar is.  Die Satan is nog nie in die hel nie.  Hy sal eers in die hel gewerp word tydens die eindoordeel).
Ons eerste doodsvyand is dus die duiwel self. Die duiwel se grootste ambisie is dat hy self God wil wees.  Hy wil die heerser oor alles en almal wees.  Wanneer hy God se werke kan vernietig, gee dit hom die grootste vreugde.  Wanneer hy God se kinders kan steel, dan doen hy dit.

Een van die Satan se suksesvolste tegnieke om ons te verlei om afvallig te word van ons hemelse Vader, is om ons daarvan te oortuig dat daar dinge is wat belangriker is as die Here.

· So kan hy jou daarvan oortuig dat dit belangriker is om so hard te werk om jou gesin te kan versorg, dat jy nie tyd het om vir die Here te werk nie.

· So kan hy jou oortuig dat jy nie die maand met jou geld gaan uitkom nie.  Jy kan nie ook nog ŉ bydrae vir die kerk gee nie.

· So kan hy jou daarvan oortuig dat jou program so vol is, dat jy nie ook nog tyd het vir daaglikse gebed en Bybellees en oordenking van God se wil nie.

· So kan hy ons daarvan oortuig dit is belangriker om elke rugbywedstryd te kyk, maar nie so belangrik is om Sondag in die kerk te wees nie.

So kan ek aangaan.  Die Satan is listig en as hy daarin slaag om afstand tussen ons en die Vader te kan bewerk, dan sal hy dit doen. 

Martin Luther het ook gesê dat daar gevare van “buite” ons is
‘Buite’ ons verwys na wat buite is – die wêreld.  Die wêreld is ŉ groot bondgenoot van die Satan.  Hulle werk saam om ons ontrou aan die Here te maak.  Kom ek neem hier ook maar net twee voorbeelde:
· Omstandighede in die wêreld kan baie goed vir ons wees.  Ons kan baie voorspoedig wees en lewe lekker.  

Wat kan nou gebeur?

Ek kan so lekker lewe, dat ek my afhanklikheid van die Here vergeet.  Ek kan vergeet dat ek die Here nodig het.  Vanweë my voorspoed begin ek van my hemelse Vader vergeet, begin ek sy verlossing en genade geringskat, begin my verhouding met my hemelse Vader verswak.

· Of aan die ander kant – omstandighede kan vir my baie sleg wees.  Ek kan teenspoed en teleurstelling ervaar.

Wat kan nou gebeur.

Die Satan kan my oortuig dat daar nie ŉ God is nie.  Of hy kan my oortuig dat die Here my nie hoor nie.  (Hierdie week was dit in die koerant dat ŉ moordenaar van haar man vir ŉ bejaarde vrou toegesnou het dat daar nie ŉ Here is wat haar uitroepe sal hoor nie).
Voorwaar, die wêreld en die Satan is groot maats wat probeer om ons van ons hemelse Vader te vervreem.  Maar daar is ook nog ŉ derde maat.
Martin Luther het ook gesê dat daar gevare van “binne” ons is

Gevare van “binne” was Martin Luther se verwysing na ons sondige natuur wat outomaties in opstand teen God is.  Ons wil eerder doen wat ons wil, as ons te doen wat God wil.
Kyk bietjie hoe werk die drie maats (die Satan, die wêreld en ons sondige natuur) saam: 
· Satan sorg dat daar in die wêreld baie versoekings na ons toe kom.  Daar is so baie dinge in die wêreld wat 

· so lekker is, 

· en lekker lyk om te doen 

· en te hê: 

· rykdom, weelde, gemak, seks, ontspanning, mag, noem maar op.

· Maar om hierdie dinge op die regte manier te verkry of te beoefen vra inspanning en selfdissipline en gehoorsaamheid aan God om dit volgens sy wil te geniet.

· Daarby weet hy dat ons menslike natuur swak is.  Ons is baie selfgerig.  Ons sal graag al hierdie oënskynlik lekker dinge van die wêreld wil hê en ons wil nie baie inspanning en selfdissipline aan die dag wil lê om dit te verkry nie.  Ons wil ons nie ook nog deur gehoorsaamheid aan God aan bande laat lê nie.

· Nou bring die satan deur die wêreld hierdie versoekinge na ons en hy weet dat ons maklik daaraan sal toegee.  

· Ons sal begin planne maak om rykdom, weelde en gemak deur oneerlikheid te verkry sonder om hard daarvoor te werk. 

· Hy weet dat ons onkuis sal begin lewe.

· Hy weet dat dit nie te moeilik is om ons met versoekinge te laat val en sodoende weg van die Here te steel nie.

Die duiwel is baie slinks.  Hy misbruik soms selfs die toetse wat die Here op ons lewenspad bring om ons nader aan die Here te trek.  Hy misbruik die beproewings deur dit om te swaai in versoekings waar ons in God se bystand en liefde begin twyfel.  Hy maak ons selfs ook opstandig teen die Here!   ..................
Samevatting

Wanneer ons dus bid “Lei ons nie in versoeking nie, maar verlos ons van die bose”, 
· dan bid ons dat die Here ons van hierdie aanslae van die Satan sal bewaar.  
· Ons bid dat die Vader ons oë sal oopmaak, sodat ons nie deur die Satan verlei sal word om ontrou aan ons Vader te wees nie. 
· Ons bid dat ons elke dag tot die einde van die wêreld sal volhard in ons geloof.

· Ons bid dat ons nie van die Here sal wegbeweeg nie, maar daarteenoor eerder elke dag in ons geloof sal groei.

Daarom, Geliefde, as jy bid “Lei my nie in die versoeking nie maar verlos my van die bose” dan neem jy die verantwoordelikheid om met God se hulp te groei in jou geloof.

Ook hierin het God voorsien nog voordat ons van hierdie behoefte bewus was.  Hy het sy Woord aan ons gegee om ons te vertel wat ons moet doen om in ons geloof te groei.   En Hy het sy Heilige Gees gegee om in ons te woon en werk en ons te lei in ons geloofsgroei, wanneer ons erns maak met sy Woord en ons verhouding met Hom.
Bid daarom gereeld Lei my nie in die versoeking nie maar verlos my van die bose” en werk so daaraan om in jou geloof te groei.  Geloofsgroei is die mees bevredigendste ding wat met ons op aarde kan gebeur. 
Ek sluit hierdie reeks oor die Onse Vader se bedes soos volg af:  
Broers en Susters, die verskillende bedes in die Onse Vader het ŉ wonderlike verband met mekaar.  Kom ek wys vir julle.

· God gee om vir ons fisiese behoeftes.  Daarom leer Hy ons bid:  “Gee ons ons daaglikse brood.”  

So leer ons om totaal afhanklik van God te lewe.
· God gee om oor ons verhouding met Hom.  Daarom leer Hy ons bid “Vergeef ons ons skulde, soos ons ook ons skuldenaars vergewe .” 

So leer ons om vergiffenis vir alles te soek wat ons van die Here vervreem.  Ons kan nie uit onsself voor God staan nie.  Deur skuldvergiffenis kom ons in ŉ nuwe verhouding met die Here.  So kom ons ook in ŉ nuwe verhouding met ons naasste.
· God gee om dat ons verhouding met Hom moet groei.  Daarom leer Hy ons bid “Lei ons nie in versoeking nie, maar verlos ons van die bose.”
So leer ons om te volhard in ons geloof.  Ons leer om elke dag in alles te strewe om die Here se pad te volg.

Ja, 
· vir kos en middele om daagliks te kan lewe, 
· vir ŉ nuwe verhouding met Hom, 
· en om te kan groei in ons verhouding met God -  
daarvoor bid ons in die laaste drie bedes.  Want as ons op hierdie manier lewe, kan ons doen wat ons in die eerste drie bedes bid: 

· ons kan ons deel doen om God se Naam te heilig, 
· ons kan ons deel doen om mee te werk in die deurbreek van God se koninkryk en die vernietiging van die rebellie gelei deur die Satan, 
· en sodoende kan ons ons deel doen om God se wil op aarde te laat geskied.

Wat ŉ wonder is die Onse Vader gebed nie!  
· Bid dit nadenkend en opreg. 

· Bid dit baie gereeld.  
Dit bevat alles waarvoor en waaraan ons ooit ŉ behoefte mag hê, en dit leer ons hoe om volgens ons Vader wat in die hemel is se wil te lewe.  Hierdie is die enigste manier van lewe – so het die Hervorming van 500 jaar gelede ook aan ons bevestig!
AMEN

� Vgl. Coenie Burger in sy boekie Soos Jesus ons leer bid het.  Hoe gebed ons lewe kan verander.  LuxVerbi.BM 2004.





